Հաստատված է

«Քվանտ» ՈՒԳԿ ընդհանուր ժողովում

նախագահ՝

Ռ.Վարդանյան

31.05.2014թ.

«ՔՎԱՆՏ» ՎԱՐԺԱՐԱՆԻ

ԸՆԴՈՒՆԵԼՈՒԹՅԱՆ ԵՎ ՓՈԽԱԴՐՄԱՆ ԿԱՆՈՆՆԵՐԸ

1. «Քվանտ» վարժարանը ոչ պետական հանրակրթական ուսումնական հաստատություն է, որտեղ կարող են սովորել 1-12-րդ դասարանների աշակերտները:
2. Վարժարանի ուսումնադաստիարակչական գործունեությունը վերահսկում է ՀՀ կրթության և գիտության նախարարությունը՝ համաձայն գործող օրենսդրության:
3. Ֆինանսական և կադրային հարցերում վարժարանը հանդիսանում է  ինքնաֆինանսավորվող և ինքնակառավարվող կազմակերպություն: 

4. Ուսումնական գործընթացը կազմակերպվում է ՀՀ ԿԳ նախարարության կողմից հաստատված «Քվանտ» վարժարանի հեղինակային ծրագրերի հիման վրա: Վարժարանում կարող են կազմակերպվել խմբային կամ անհատական լրացուցիչ պարապմունքներ, առանձին առարկաների ֆակուլտատիվ ուսուցում:

5. Վարժարանի 10-րդ, 11-րդ և 12 րդ դասարաններում ուսուցումը կազմակերպվում է  տարբերակված ծրագրերով` հինգ հոսքերով: 10-րդ դասարանից գործում են 1.ֆիզիկամաթեմատիկական, 2.քիմիակենսաբանական, 3.տնտեսագիտական և 4.պատմաբանասիրական հոսքերը, իսկ 11-րդ դասարանում ավելանում է 5-րդ՝ միջազգային հոսքը` Միջազգային բակալավրիատի (ՄԲ) «Դիպլոմա» ծրագրով:
6. Ուսումնական տարին վարժարանում որպես կանոն սկսվում է սեպտեմբերի 1-ից և ավարտվում` տարրական դպրոցում՝ մինչև հունիսի 15-ը, միջին դպրոցում` մինչև հուլիսի սկիզբը, ավագ դպրոցում` մինչև հուլիսի երկրորդ կեսը, իսկ ՄԲ «Դիպլոմա» ծրագրով սովորողների համար` մինչև հուլիսի վերջը: 
7. Վարժարանում ուսուցումը կազմակերպվում է կիսամյակներով: Ուսումնական կիսամյակների և արձակուրդների տևողությունը, քննաշրջանների անցկացման ժամկետներն ու ձևերը` բացի պետական և որակավորման քննություններից, յուրաքանչյուր տարվա համար որոշում է վարժարանի գիտամանկավարժական խորհուրդը:
8. 9-րդ և 12-րդ դասարանների պետական ավարտական քնություններն անց են կացվում ՀՀ կրթության և գիտության նախարարության կողմից որոշված առարկաներից` համապատասխան ժամկետներում, հանրակրթական դպրոցների համար սահմանված կարգով: Միջազգային բակալավրիատի (ՄԲ) ծրագրի շրջանավարտները ավարտական քննությունները հանձնում են մայիսին՝ ՄԲ կառավարման գրասենյակի կողմից սահմանված կարգով:

9. Աշակերտների գիտելիքները ստուգելու նպատակով` բոլոր դասարաններում կազմակերպվում են կիսամյակային (ձմեռային) և տարեկան (ամառային) քննաշրջաններ` քննություններ: Կազմակերպվում են նաև միջանկյալ` աշնանային և գարնանային ստուգարքներ:
10. Ամառային քննաշրջանի ավարտից անմիջապես հետո 8-րդ, 9-րդ, 10-րդ և 11-րդ դասարան փոխադրված աշակերտների համար վարժարանի՝ Կոտայքի մարզի Աղավնաձոր գյուղի մոտ տեղակայված ռազմամարզական ճամբարում կազմակերպվում են շուրջ երկու շաբաթ տևողությամբ պարտադիր ուսումնական հավաքներ, որտեղ աշակերտներն ապրում են բանակային օրակարգին շատ մոտ օրակարգով: Այստեղ իրականացվում է ՆԶՊ (նախնական զինվորական պատրաստություն) առարկայի դասավանդումը, ինչպես նաև սովորողներն ուսումնասիրում են տարբեր առարկաներ, մասնակցում տարբեր միջոցառումների (մարզական, մշակութային և այլ): Հավաքների ավարտին անցկացվում է ՆԶՊ առարկայի քննություն, ինչով էլ աշակերտն ավարտում է ուսումնական տարին: Ծնողը պարտավոր է ապահովելու իր երեխայի մասնակցությունը ճամբարային հավաքներին: Ճամբարում ուսուցման վարձը ներառված է վարժարանի ուսման վարձի մեջ:  Սննդի և կեցության վարձը որոշում է վարժարանի տնօրինությունը՝ նախապես այդ մասին տեղեկացնելով  վարժարանի ծնողական խորհրդին:

11. Քննաշրջանի ընթացքում առանձին առարկաներից անբավարար գնահատական ստանալու դեպքում աշակերտը պարտավոր է սահմանված ժամանակամիջոցում վերահանձնել տվյալ քննությունը: Ստուգարքի ժամանակ անհարգելի բացակայող երեխան ստանում է անբավարար: Քննաշրջանի ընթացքում երեք և ավելի առարկաներից անբավարար գնահատականներ ստացած կամ սահմանված ժամկետում պարտքերը չմարած աշակերտների՝ վարժարանում ուսումը շարունակելու հարցը քննարկվում է  գիտամանկավարժական խորհրդում:

12. Տարեկան քննաշրջանները հաջողությամբ ավարտած 1-11-րդ դասարանցիները վարժարանի գիտամանկավարժական խորհրդի որոշմամբ փոխադրվում են հաջորդ դասարան, իսկ շրջանավարտները ստանում են միջնակարգ կրթության պետական ատեստատ: ՄԲ «Դիպլոմա» ծրագրով սովորող աշակերտները ստանում են ՄԲ դիպլոմ և ՀՀ պետական ատեստատ: Վարժարանի աշակերտների փոխադրման հրամանագրումը հաջորդ դասարան կատարվում է ընթացիկ ուսումնական տարվա վերջում` ծնողի դիմումի և տարեկան ու քննական գնահատականների արդյունքների հիման վրա` խորհրդի կողմից սահմանված կարգով:
13. Աշակերտին վարժարան ընդունելու հրամանագրումը կատարվում է հարցազրույցի կամ ընդունելության քննությունների արդյունքների և ծնողի դիմումի հիման վրա` սահմանված կարգով:

14. Ուսման վարձի չափերը և վճարման կարգը յուրաքանչյուր ուսումնական տարվա համար որոշվում են հիմնադրի կողմից՝ մինչև նոր ուսումնական տարվա սկիզբը: Ուսման վարձի չափը կախված է դասարանից, դասավանդվող մասնագիտական առարկաների քանակից, ծանրաբեռնվածությունից (խմբակային և անհատական), լրացուցիչ ծրագրերից:

15. Օժտված երեխաների մրցույթում հաղթած աշակերտների տվյալ ուստարվա վարձավճարը սահմանվում է համաձայն մրցութային հանձնաժողովի որոշած տոկոսաչափերի: Հաջորդ ուստարում այդ իրավունքից աշակերտները շարունակում են օգտվել, եթե ընթացիկ տարում ցուցաբերել են բարձր առաջադիմություն, չեն ունեցել կարգապահական խախտումներ և ստացել են ատեստավորող հանձնաժողովի դրական կարծիքը:
16. Վարժարանի լավագույն աշակերտները գիտամանկավարժական խորհրդի որոշմամբ կարող են ստանալ կրթաթոշակ, միանվագ դրամական կամ այլ պարգևներ:

17. Նույն ընտանիքից վարժարանում միաժամանակ երկու երեխա սովորելու դեպքում երկրորդ՝ տարիքով փոքր երեխայի համար կատարվում է զեղչ` ուսման վարձի 20%-ի չափով, իսկ յուրաքանչյուր հաջորդ երեխայի համար կատարվում է զեղչ` նախորդի համար կատարված զեղչից 10%-ով ավելի: Նշված զեղչային համակարգը չի վերաբերում ՄԲ համակարգում սովորող աշակերտներին:
18. Աշակերտը պարտավոր է վարժարան ներկայանալ դպրոցական պայուսակով, հաճախել բոլոր դասերին, կանոնավոր կատարել տնային հանձնարարությունները, պահպանել վարժարանի ներքին կանոնադրությունը, չծխել, չաղմկել և չխանգարել մյուս աշակերտներին և ուսուցիչներին:

19. Աշակերտը գույքը և գրքերը փչացնելու, վարժարանի ներքին կանոնակարգը խախտելու, անբավավար վարքի, վարժարանի աշխատակիցների նկատմամբ անհարգալից վերաբեմունքի և ընթացիկ ցածր առաջադիմության համար գիտամանկավարժական խորհրդի որոշմամբ կարող է հեռացվել վարժարանից:
20. Ծնողները մասնակցում են վարժարանի կառավարմանը ծնողական խորհրդի, ինչպես նաև ծնողական ժողովներին և այլ միջոցառումներին մասնակցելու միջոցով: Աշակերտ-աշակերտ, աշակերտ-ուսուցիչ հարաբերություններում ծագած խնդիրները պարզաբանվում են բացառապես դասղեկի և տնօրինության միջոցով:
21. Ծնողը պարտավոր է հաճախել ծնողական ժողովներին և ներկայանալ վարժարան ուսուցչի կամ տնօրենի խնդրանքով: Նա պարտավոր է հետևել, որ երեխան չբացակայի դասերից և կատարի տնային հանձնարարությունները:

22. Վարժարանի աշակերտների բոլոր կոլեկտիվ միջոցառումները պետք է համաձայնեցվեն տնօրինության հետ:

23. Եթե աշակերտը տանը կազմակերպում է միջոցառում (ծնունդ, խնջույք և այլն), ապա նրա ծնողները պետք է այդ մասին տեղյակ պահեն միջոցառմանը մասնակցող մյուս երեխաների ծնողներին և տնօրինությանը:

24. Ցանկացած ժամանակ ծնողը երեխային կարող է տեղափոխել ուրիշ դպրոց` համաձայն դիմումի: Վարժարանի աշակերտի՝ այլ դպրոց տեղափոխվելու դեպքում տնօրինությունը պարտավոր է վերադարձնել ուսման վարձը` ծնողի դիմումի համաձայն` նախապես պահելով վարժարանում սովորած  ժամանակահատվածին համապատասխան վարձը: 
25. Հեռացվող  կամ այլ դպրոց տեղափոխվող աշակերտի ուսման վարձը վարժարանը պարտավոր է վերադարձնել ծնողի կողմից դիմումը ներկայացնելուց  հետո 15 օրվա ընթացքում` վերը նշված կարգով: ՄԲ համակարգում սովորող աշակերտների՝ մինչև ընթացիկ կիսամյակի վերջը վարժարանից դուրս գալու դեպքում վճարված գումարները չեն վերադարձվում:  
26. Վարժարանի բոլոր աշակերտները պարտավոր են ծանոթանալ վարժարանի ներքին  կյանքը կանոնավորող բոլոր փաստաթղթերին և հետևել դրանց:

27. Երեխային վարժարան ընդունելու կամ հաջորդ դասարան փոխադրելու համար ծնողը պարտավոր է նախապես ծանոթանալ տվյալ ուստարվա համապատասխան դասարանի աշխատանքային պլաններին, ուսման վարձերին, աշակերտի վարքի, ընդունելության և փոխադրման կանոններին, այնուհետև գրել համապատասխան դիմում և վարժարանի հետ կնքել պայմանագիր:
28. Ծնողի ու վարժարանի միջև կնքված պայմանագիրը, ինչպես նաև սույն կանոնների 27-րդ կետում նշված մյուս փաստաթղերը հանդիսանում են ծնողի և վարժարանի փոխհարաբերությունները կարգավորող փաստաթղթեր` տվյալ ուստարվա ընթացքում:

29. Սույն կանոնների 27-րդ կետում նշված փաստաթղթերին ծանոթ չլինելու դեպքում ծնողը չի ազատվում պարտականություններից:

